
ვერსია
სანდრო გირგვლიანის მკვლელობიდან ხორავას ქუჩის ტრაგედიამდე (ვერსია)

ავტ. ნათია დოლიძე

სტატიის ავტორი სანდრო გირგვლიანის საქმეს და ხორავას ქუჩაზე ახალგაზრდებს შორის მომხდარი დაპირისპირების შედეგად ორი მოსწავლის მკვლელობის საქმეს ერთმანეთს ადარებს და წერს, რომ გარდაცვლილთა მშობლები მკვლელის მფარველობაში სისტემას ადანაშაულებენ.
სტატიის თანახმად, გირგვლიანის დედის, ირინა ენუქიძის მსგავსად, გამოძიებას უნდობლობას ზაზა სარალიძეც უცხადებს და ამბობს, რომ პროკურატურა დამნაშავეებს ხელს აფარებს. ამასთან, არსებობს მოსაზრება, რომ ოპოზიცია, კერძოდ, "ნაციონალური მოძრაობა" მსხვერპლის მამას სათავისოდ იყენებს, ანუ, შეიძლება, გარკვეული პარალელების გავლება სანდრო გირგვლიანის მკვლელობის შემდეგ განვითარებულ მოვლენებთან. 
სტატიის ავტორი წერს, რომ კარგი იქნება, მათ, ვისაც ეს ეხება, ყოფილი ხელისუფლების 9-წლიან რეჟიმს კარგად გადახედონ და ის შეცდომა აღარ გაიმეორონ, რომელიც "ნაციონალური მოძრაობის" დასასრულის დასაწყისად იქცა. 

 ექსპერტი გია ხუხაშვილი მიიჩნევს, რომ ე.წ. ხორავას ქუჩის საქმეში კონკრეტული პირები ცეცხლზე ნავთის დასხმას შეგნებულად ცდილობენ:
"ერთი რამ ცხადია, ხელისუფლებამ ვერ ააწყო ნორმალური კომუნიკაცია დაზარალებულთან. ხელისუფლებას უნდა ესმოდეს, რომ ასეთ საქმეებში ნდობა უნდა იყოს მიახლოებული 100%-თან, სხვა შემთხვევაში, უსამართლობის განცდა ზვავივით შეიძლება წამოვიდეს და წალეკოს ყველა და ყველაფერი. ამის არაერთი პრეცედენტია საქართველოს უახლეს ისტორიაში. პროკურატურა ისე იქცევა, როგორც "საუკეთესო წლებში" და ეს არის ყოვლადმიუღებელი." - ამბობს ექსპერტი.

"თუ ყველა არ დაისაჯა, შესაძლებელია "მალალეტკების" ომი დაიწყოს!" / ზაზა სარალიძე მოზრდთა მხრიდან შურისძიების საფრთხეზე ალაპარაკდა (ვერსია)

რუბრიკა:  ჟურნალისტური გმოძიება

სტატიაში საუბარია თბილისში, ხორავას ქუჩაზე მომხდარი მკვლელობის გამოძიების პროცესზე. ცნობილია, რომ 28 მაისს ერთ-ერთმა ბრალდებულმა არასრულწლოვანმა გ.ჯ.-მ დუმილის უფლება დაარღვია და ჩვენება მისცა. "ვერსია" მოკლული დავით სარალიძის მამას – ზაზა სარალიძეს ესაუბრა და ჩვენების გარკვეული დეტალების დაზუსტება სთხოვა. 
სარალიძის თქმით, უკვე მეორე მოწმემ დაადასტურა ის ფაქტი, რომ ერთ-ერთი ეჭვმიტანილის მამა მირზა სუბელიანი სხვა  ეჭვმიტანილის,  მიხეილ კალანდიას სახლში იყო მაშინ, როცა კალანდიების ოჯახი მკვლელის გადამალვას ცდილობდა. მისივე თქმით, აქამდეც ბევრი მტკიცებულება იყო საიმისოდ, რომ მირზა სუბელიანის მიმართ სამართლებრივი დევნა დაწყებულიყო, მაგრამ ამ ჩვენებამ კიდევ ერთხელ დაადასტურა მისი დანაშაულებრივი ქმედება და რესპონდენტი იმედს გამოთქვამს, რომ პროკურატურა ჭეშმარიტებას ფარდას ახდის.
ჟურნალისტის კითხვაზე, საპროტესტო ქციის შემდეგ რა აქტივობებს გეგმავს, მსხვერპლის მამა პასუხობს, რომ ელოდება სასამართლოს გადაწყვეტილებას, ასევე, აქვს შეთავაზება ერთ-ერთი პარლამენტარის მხრიდან შეხვედრაზე, რაც აუცილებლად შედგება. იგი დასძენს, რომ მზადაა, გაესაუბროს ყველა დაინტერესებულ პირს, გენერალური პროკურორის ჩათვლით. 

სარალიძე კატეგორიულად უარყოფს რომელიმე პარტიასთან პოლიტიკური მიზნით თანამშრომლობას და ხაზგასმით აღნიშნავს, რომ ამ საქმის გამოძიება ქართული საზოგადოების საერთო ინტერესი უნდა იყოს.

რესპონდენტი დასძენს, რომ მისი შვილის მეგობრები შურისძიების სურვილით არიან შეპყრობილი და თუკი რეალური დამნაშავეები არ გამოვლინდებიან, ბავშვები ფიზიკურ შეტაკებაზე და ხოცვა-ჟლეტაზე გადავლენ. 
სარალიძე დასძენს, რომ მას არ სურს, მისი შვილის მეგობრები მკვლელებად იქცნენ, ამიტომ, სახელმწიფოს მოუწოდებს, იბრძოლოს სიმართლის დასადგენად.

ვინ არის ზაზა ბაირამოვი და რა კავშირი აქვს მიხეილ სააკაშვილთან?! (ვერსია)

რუბრიკა: პატიმრის დღიური

სტატიაში საუბარია თბილისში, დიღმის მასივში ბიზნესმენ ზაზა ბაირამოვის ავტომობილის დაწვის ფაქტზე. ცნობილია, რომ დაზარალებულმა მომხდარში ე.წ. კანონიერი ქურდი ნარიდ სალიფოვი დაადანაშაულა. 

რუბრიკის ავტორი წერს, რომ "ნაციონალური მოძრაობის" მმართველობის პერიოდში, ბაირამოვი მარნეულში, საბაჟო გამშვები პუნქტის უფროსი იყო. მისი მამა ირაზგულ ბაირამოვი კი გადამზიდი კომპანიის ხელმძღვანელი იყო და  ზერბაიჯანსა თუ სომხეთში ტვირთები გადაჰქონდა.
გამოცემის ინფორმაციით, ბაირამოვი მამის ტვირთს შეღავათებს უწესებდა, საქონელს მთლიანად არ აბაჟებდა და ათეულ ათასობით ფულს შოულობდა, რაც შეუმჩნეველი არ დარჩენიათ "ნაციონალური მოძრაობის" ლიდერებს და როგორც კი ირაზგულ ბაირამოვმა გივი თარგამაძის გადამზიდ კომპანიას გაუსწრო, ზაზა ბაირამოვი დაიბარეს და პირდაპირ მოსთხოვეს, რომ მამამისს ფირმა დაეთმო თარგამაძის სასარგებლოდ. მამა-შვილმა ამაზე უარი თქვა და რამდენიმე დღეში, ქრთამის აღების ბრალდებით ზაზა ბაირამოვი დააკავეს. 

მოგვიანებით,  ბაირამოვმა ქვემო ქართლისა და კახეთის ტერიტორიაზე სასაკლაოები მოაწყო და ამჯერადაც, თითო კილო ხორცზე 50 თეთრი პირადად მიხეილ სააკაშვილის ძმამ, დავით სააკაშვილმა მოსთხოვა. საბოლოო შეთანხმმებით, ბაირამოვი სააკაშვილს 4 წლის განმავლობაში ყოველთვიურად 4-5 ათას ლარს უხდიდა.

რაც შეეხება ბაირამოვის ავტომობილის აფეთქების საქმეს, სტატიის ავტორი წერს, რომ პოლიცია ჯერჯერობით არაფერს ამბობს დაზარალებულის მიერ დადანაშაულებულ სალიფოვთან დაკავშირებით. ჟურნალისტი დასძენს, რომ საქართველოში კანონიერი ქურდების გავლენის შემცირებაზე საუბრის პარალელურად, კრიმინალური სამყაროს წარმომადგენლები სიტუაციას უცხოეთიდან აკონტროლებენ.

დარღვევები სერვისების განვითარებისა და საჯარო რეესტრის სააგენტოებში! (ვერსია)

ავტ. მაია მიშელაძე

სახელმწიფო აუდიტის სამსახურმა სახელმწიფო სერვისების განვითარების სააგენტო და საჯარო რეესტრის ეროვნული ბიურო  შეამოწმა. სტატიაში ნათქვამია, რომ გამოვლინდა გარკვეული ხარვეზები და ნაკლოვანებები, თუმცა სახელმწიფო აუდიტორები ამ კონკრეტულ შემთხვევაში, რეკომენდაციებით შემოიფარგლნენ. 
სახელმწიფო აუდიტორებმა დაასკვნეს, რომ არსებული საშტატო რიცხოვნობა და შრომის ანაზღაურების ფონდი, ადამიანური რესურსის ფაქტობრივ და საჭირო რაოდენობას არ ასახავს. მეტიც, საჯარო რეესტრში დანამატები ყოველთვიურად, დასაბუთების გარეშე გაიცემა, რაც ვერ უზრუნველყოფს დანამატის გაცემის საკმარის გამჭვირვალობას.
გამოცემა ციტირებს ამონარიდებს აუდიტის სამსახურის მიერ გამოქვეყნებული ანგარიშიდან.

ცვლილებები, რომელიც საბანკო და საფინანსო სექტორში უნდა გატარდეს! (ვერსია)

ავტ. მაია მიშელაძე

სტატიაში ნათქვამია, რომ 29 მაისს, საქართველოს ფინანსთა მინისტრმა, მამუკა ბახტაძემ მედიის წარმომადგენლებს ის საკანონმდებლო ცვლილებები გააცნო, რაც საბანკო-საფინანსო სექტორში უნდა გატარდეს.
რეფორმა ქვეყნის საბანკო და საფინანსო სფეროში ახალ, სამართლიან წესებს ამკვიდრებს, რაც მომხმარებელთა უფლებებს იცავს. 
მამუკა ბახტაძემ განმარტა, რომ ახალი რეფორმა ქვეყნის ეკონომიკურ სტაბილურობას და გრძელვადიან პერსპექტივაში, უფრო მეტ მაკროეკონომიკურ სიმყარეს მოიტანს. ჭარბვალიანობის შემცირებით კი თითოეულ მოქალაქეს, თითოეულ ოჯახს შესაძლებლობა მიეცემა, რეალურ ეკონომიკაში ჩაერთოს. ამასთან, რეფორმის შედეგად, საგარეო შოკების მიმართ, საქართველოს ეკონომიკის მდგრადობა უფრო გაიზრდება. 
სტატიაში მოყვანილია ამონარიდები ბახტაძის განცხადებებიდან, რომლებიც საკანონმდებლო ცვლილებების კონკრეტულ ასპექტებს ასახავს.

"პირველი საკრედიტო კავშირის" საქმიანობის ლიცენზია ეროვნულმა ბანკმა გააუქმა / რა გახდა საფინანსო ორგანიზაციის ლიკვიდაციის მიზეზი? (ვერსია)

ავტ. მაია მიშელაძე

გამოცემის ცნობით, საფინანსო ორგანიზაცია "პირველი საკრედიტო კავშირის" ლიკვიდაციის პროცესი უკვე დაიწყო. საქართველოს ეროვნულმა ბანკმა ამ ორგანიზაციას საკრედიტო საქმიანობის ლიცენზია უკვე გაუუქმა.
როგორც "ვერსიას" სებ-ის საზოგადოებასთან ურთიერთობის დეპარტამენტში განუმარტეს, ქვეყნის მთავარმა ბანკმა საფინანსო ორგანიზაციას საკრედიტო საქმიანობის ლიცენზია იმიტომ გაუუქმა, რომ "პირველი საკრედიტო კავშირის" ხელმძღვანელობა ეროვნული ბანკის საზედამხედველო ღონისძიებების ფარგლებში დაწესებულ მოთხოვნებს არ ასრულებდა.
სტატიაში მოთხრობილია ორგანიზაციის არსებობის მანძილზე მისი ხელმძღვანელი პირების ვინაობისა და საქმიანობის შესახებ, ასევე, განმარტებულია საფინანსო ორგანიზაციის ლიკვიდაციის ფარგლებში გასავლელი პროცედურები.
რეზონანსი 
ასადი საქართველოს წინააღმდეგ - "ეს გადაწყვეტილება რუსეთს უკან დაუბრუნდება" (რეზონანსი) 
ავტ.: თამარ შუკვანი

ექსპერტმა სამხედრო საკითხებში ამირან სალუქვაძემ "რეზონანსთან" საუბრისას აღნიშნა, რომ სირიის გადაწყვეტილებას საქართველოს ოკუპირებული ტერიტორიების აღიარებასთან დაკავშირებით ჯაჭვური რეაქცია არ მოჰყვება და აცხადებს, რომ ასადის სიტყვა დღეს მნიშვნელოვანი არ არის. სალუქვაძის განცხადებით, მომხდართან დაკავშირებით განგაშის დაწყება არ არის საჭირო, თუმცა, საქართველომ სიფრთხილე უნდა გამოიჩინოს. 

მისი თქმით, ბუმერანგი, რომელიც ასადმა გაისროლა, აუცილებად უკან დაუბრუნდება და საქართველო იქნება ის სახელმწიფო, რომელიც მომავალში სირიას აუცილებლად შეახსენებს ამ გადაწყვეტილებას.

"რეზონანსთან" საუბრისას პოლიტოლოგმა სოსო ცინცაძემ განაცხადა, რომ სირიის გადაწყვეტილებაში გასაკვირი არაფერი იყო, მაგრამ ასევე აღნიშნა, რომ მსოფლიოში სირია არ წარმოადგენს მნიშვნელოვან ქვეყანას, არათუ სირიის, არამედ, ასადის ბედიც არ არის გადაწყვეტილი.

მან ქართული დიპლომატიის ნაბიჯი მოიწონა და აღნიშნა, რომ სირიასთან დიპლომატიური ურთიერთობის გაწყვეტა კანონზომიერია. 
სტატიაში მოყვანილია მიხეილ ჯანელიძის განცხადებაც, რომელიც მან გუშინ „ტვიტერზე“ გამოაქვეყნა. მინისტრი სირიის გადაწყვეტილებას  სამართლის ნორმების დარღვევას უწოდებს და საერთაშორისო თანამეგობრობას რეაგირებას სთხოვს. 

"რუსეთი თავს ვეღარ ერევა და არაადეკვატურ ნაბიჯებს დგამს" (რეზონანსი) 

ავტ.: ია აბულაშვილი

ინტერვიუ ირაკლი მენაღარიშვილთან 

სირიის რესპუბლიკის მიერ აფაზეთისა და "სამხრეთ ოსეთის" ე.წ. დამოუკიდებლობის აღიარებასთან დაკავშირებით საგარეო საქმეთა ყოფილი მინისტრი ირაკლი მენაღარიშვილი აცხადებს, რომ ეს გადაწყვეტილება რუსეთის მიერ ინიცირებული, თავსმოხვეული არჩევანია. მენაღარიშვილის განცხადებით, მსგავსი აღიარება დიდ საფრთხეს არ წარმოადგენს, რადგან საერთაშორისო საზოგადოებამ უკვე კარგად იცის თუ რა ტიპის თამაშს თამაშობს რუსეთი. 

ირაკლი მენაღარიშვილი აქვე ხაზს უსვამს, რომ საქართველოს მხრიდან სირიასთან დიპლომატიური ურთიერთობის გაწყვეტა სწორი ნაბიჯი იყო. 

რესპონდენტი მიიჩნევს, რომ სირიის მიერ აფხაზეთისა და „სამხრეთ ოსეთის“ აღიარება პირდაპირ კავშირშია იმ განცხადებებთან, რომლებიც ბოლო დღეებში საქართველოს ნატოში გაწევრიანებასთან დაკავშირებით გაკეთდა. – „მოსკოვი, რა თქმა უნდა, ეხმიანება ამგვარ განცხადებებს და სწორედ ამ შეშფოთების გამოძახილი იყო, რომ რუსეთი ასეთ ნაბიჯებს დგამს. რუსეთი თავს ვეღარ ერევა და არაადეკვატურ ნაბიჯებს დგამს. ერთადერთი, რაც რუსეთს შეუძლია დესტრუქციისთვის, თავისი სატელიტების გამოყენებაა“, - აცხადებს მენაღარიშვილი და დასძენს, რომ ნატოს მომავალ სამიტზე შესაბამისი შეფასება მიეცემა საქართველოს წინსვლას ნატო-სკენ მიმავალ გზაზე და ეს გადაწყვეტილებებში აისახება.

განხეთქილება "ოცნებაში" ძიუდოს გამო - სამინისტრომ ქევხიშვილი დაიცვა (რეზონანსი) 

ავტ.: თამარ შუკვანი

"რეზონანსთან" საუბრისას პოლიტოლოგმა ვახტანგ ძაბირაძემ განაცხადა, რომ დაპირისპირება, რაც ძიუდოს ფედერაციაში ამ ხნის განმავლობაში არსებობს, ხელისუფლებას აქამდე უნდა მოეგვარებინა. მან აღნიშნა, რომ ივანიშვილის უმრავლესობაში დაბრუნებით პრობლემა კი არ მოგვარდა, არამედ მეორე პლანზე გადაიწია.

„პრობლემა თითქოს მოგვარდა ივანიშვილის „ქართულ ოცნებაში“ დაბრუნებით - კი არ მოგვარდა, მეორე ფლანგზე გადაიწია, როგორც კონკრეტული დაპირისპირება. ასეთ კონკრეტული საკითხების დროს მუდმივად იქნება განხეთქილება უმრავლესობის რიგებში“, - განაცხადა ვახტანგ ძაბირაძემ.

სტატიის თანახმად, ძიუდოს ფედერაციაში უთანხმოებას დაპირისპირება მოჰყვა "ქართულ ოცნებაში", სადაც სპორტისა და ახლგაზრდობის კომიტეტის თავჯდომარის მოადგილე შოთა ხაბარელი "ქართული ოცნების" წევრ თამაზ ნავერიანს დაუპირისპირდა. 

ჟურნალისტებთან საუბრისას შოთა ხაბარელმა თავის თანაგუნდელ თამაზ ნავერიანის შესახებ განაცხადა, რომ 2012 წლამდე და მას შემდეგაც, თამაზ ნავერიანი, ფაქტობრივად, "ნაციონალურ მოძრაობას" ემსახურება და ცდილობს ძიუდოში შექმნილი სიტუაციის უფრო მეტად არევას.

კულტურისა და სპორტის მინისტრმა მიხეილ გიორგაძემ კი მედიასთან აღნიშნა, რომ ძიუდოს ფედერაციის პრეზიდენტ დავით ქევხიშვილის გადადგომის აუცილებლობას ვერ ხედავს. იგი მხარეებს მოუწოდებს, მოლაპარაკების მაგიდას მიუსხდნენ, რათა ძიუდოისტებმა საერთაშორისო ღონისძიებებში ღირსეული ასპარეზობა შეძლონ.

მიტინგზე გამოსვლა შესაძლოა, აეკრძალოთ მეხანძრეებს, მეტყევეებს, ბადრაგის თანამშრომლებს... - "მოლოდინია, რომ საპროტესტო აქციები დაიწყება და სჭირდებათ მექანიზმი, გარკვეული ჯგუფების მიმართ რეპრესიები წამოიწყონ" (რეზონანსი) 

ავტ.: ეკატერინე ბასილაია

"ქართული ოცნება" გეგმავს, რომ საპროტესტო აქციებსა თუ მანიფესტაციებში მონაწილეობა ადამიანების ერთი ნაწილისთვის შეზღუდოს და თუკი ადრე აქციაში მონაწილეობის უფლება ძალოვანი უწყებების წარმომადგენლებს, არასამოქალაქო პირებს არ ჰქონდათ, შესაძლოა, მალე მიტინგზე გამოსვლა ასევე აეკრძალოთ მეხანძრეებს, მეტყევეებს, ბადრაგის თანამშრომლებს, პლუს, შს სამინისტროს რიგით თანამშრომლებსაც კი.

სახალხო დამცველი და სხვადასხვა უფლებადამცველი აცხადებენ, რომ ეს კანონპროექტი ადამიანის უფლებათა დაცვის საყოველთაოდ აღიარებულ საერთაშორისო პრინციპებს ეწინააღმდეგება და თუკი მმართველი პარტია ამ კანონპროექტს არსებული სახით მაინც მიიღებს, ომბუდსმენი ამ კანონს საკონსტიტუციო სასამართლოში გაასაჩივრებს. 

იურისტი ლია მუხაშავრია ამბობს, რომ ხელისუფლება "შეკრებებისა და მანიფესტაციების კანონში" შეზღუდვის შეტანაზე აქტიურ "ზრუნვას" მაშინ იწყებს, როდესაც საზოგადოებრივი პროტესტის შიში უჩნდება. მისი თქმით, როგორც ჩანს, არსებობს მოლოდინი, რომ აქციები იქნება და ახლა ცდილობენ მექანიზმის შემუშავებას, რათა გარკვეულ პირებს შეკრებისა და მანიფესტაციის თავისუფლება შეეზღუდოს, თუმცა, იურისტი ფიქრობს, რომ ხელისუფლების ეს მცდელობა კრახით დასრულდება. 

"საბედნიეროდ, ძალიან ბევრი ჯგუფია, რომელიც საკონსტიტუციო სასამართლოში წავა. თუ საკონსტიტუციო სასამართლოში ვერ მოიგებენ, წავა ევროსასამართლოში და იქ აუცილებლად მოიგებენ ამ სარჩელს. ამიტომ დარწმუნებული ვარ, რომ ასეთ მცდელობებს სამოქალაქო საზოგადოება ძალიან ადეკვატურად უპასუხებს", - დასძენს მუხაშავრია.

"ქართულ ოცნებაში" აცხადებენ, რომ "შეკრებებისა და მანიფესტაციების შესახებ" კანონი კონსტიტუციასთან შესაბამისობაში მოჰყავთ და სხვა არაფერი.

კანონპროექტის ერთ-ერთი ავტორი, ანრი ოხანაშვილი ამბობს, რომ ისინი არ მიიღებენ ისეთ კანონს, რომელიც წინააღმდეგობაში მოვა საერთაშორისო პრინციპებთან.

სტატიაში ნათქვამია, რომ ეს უკვე მეორე კანონპროექტია, რომელიც პარლამენტში კანონის კონსტიტუციასთან  შესაბამისობაში მოყვანის ეგიდით შევიდა, თუმცა, ადამიანის უფლებებათა მდგომარეობას მნიშვნელოვნად აუარესებს.

რა იპოვეს თბილისის ერთ-ერთი კორპუსის სამალავში - ხორავას ქუჩაზე მომხდარი მკვლელობის ახალი დეტალები (რეზონანსი) 

ავტ.: ია აბულაშვილი

ხორავას ქუჩაზე მომხდარი მკვლელობის ახალ დეტალებთან დაკავშირებით მთავარ პროკურატურაში აცხადებენ, რომ მაკრატელი, რომელიც დამოუკიდებელმა ექსპერტმა მაია ნიკოლეიშვილმა მკვლელობის სავარაუდო იარაღად დაასახელა, დადასტურდა, რომ არ არის მკვლელობის იარაღი და ის ადგილზე მისულ სასწრაფო დახმარების ბრიგადას ეკუთვნის.

პროკურატურაში ამ ეტაპზე არ პასუხობენ დავით სარალიძის მამის გაჟღერებულ ბრალდებებს, რომლის თანახმადაც, უწყება მტკიცებულებებს მალავს და მაღალჩინოსნების ახლობლებს მფარველობს. 

საგამოძიებო უწყებაში ასევე ხაზს უსვამენ, რომ ტერიტორიის დათვალიერებისას ამოღებულია სულ 22 ნივთი, მათ შორის შავტარიანი და ვერცხლისფერი დანა.

"რაც შეეხება დანაშაულის დაფარვას - სისხლის სამართლის პასუხისგებაში მიცემულია 5 პირი, აქედან სამ პირს შეფარდებული აქვს პატიმრობა, ორ პირს - არასაპატიმრო აღკვეთის ღონისძიება. საქმეზე გრძელდება გამოძიება შესაძლო დანაშაულის ჩამდენი სხვა პირების დასადგენად", - აცხადებენ მთავარ პროკურატურაში.
კრედიტების შეზღუდვით იმპორტიორებს პრობლემა ექმნებათ - განვადებების მოცულობა უკვე 1/3-ით შემცირდა, ხოლო სესხები - 2/3-ით (რეზონანსი) 

ავტ.: თამუნა მუკბანიანი

საქართველოს ეროვნული ბანკის რეგულაციამ, რომლის მიხედვითაც, დაუდასტურებელი შემოსავლის შემთხვევაში, სესხი აღარ გაიცემა, შედეგი უკვე გამოიღო, ასეთია "თიბისი ბანკის" გენერალური დირექტორის პოზიცია. მისი ინფორმაციით, საბანკო სექტორში სამომხმარებლო სესხების პორტფელი 50-70%-ით უკვე შემცირდა, განვადებები კი - 30%-ით. რეგულირების პირველ ეფექტზე "თიბისი ბანკის" გენერალური დირექტორი საუბრობს. ვახტანგ ბუცხრიკიძის ინფორმაციით, ფინანსთა სამინისტროსთან აქტიურად მიმდინარეობს მუშაობა და ზაფხულში ბანკებს მთლიან ბაზაზე ექნებათ წვდომა, რითაც პოტენციური მსესხებლების ფინანსურ მდგომარეობას შეაფასებენ.

ახალი რეგულაციის საკითხს პრეზიდენტის ადმინისტრაციაც გამოეხმაურა. ადმინისტრაციის ხელმძღვანელი გიორგი აბაშიშვილი ფინანსური ინსტიტუტების რეგულირების საკითხს დადებითად აფასებს - „რეგულაციები უნდა იყოს ისევ მოქალაქეების დასაცავად, რომ მათ მიიღონ უფრო მეტად გონივრული გადაწყვეტილებები. სამომავლოდ აუცილებელია, დავითვალოთ რეგულაციის შედეგები", - განაცხადა გიორგი აბაშიშვილმა.

ახალგაზრდა ფინანსისტთა და ბიზნესმენთა ასოციაციის ვიცე-პრეზიდენტ ზურაბ კუკულაძის აზრით, ეროვნული ბანკის აღნიშნული რეგულაციები გრძელვადიან პერიოდში საქართველოს ეკონომიკას გააჯანსაღებს.  კუკულაძე აქვე ხაზს უსვამს, რომ რეგულაციები ასე მოკლე პერიოდში შედეგს ვერ აჩვენებდა და სავარაუდოდ, დღეს არსებული მონაცემები იმის ნიშანია, რომ ხალხი იმაზე ცუდ მდგომარეობაშია, ვიდრე ეს ერთი შეხედვით ჩანს და მათ სესხის აღების საშუალება აღარ აქვთ. 

„იმპორტის წამახალისებელი სექტორების განვითარება, საბოლოო ჯამში, კარგს არაფერს იძლევა. ეს არის ფულის კარგვა და სამომხმარებლო სესხების დიდი ნაწილიც ხომ იმპორტირებული პროდუქტების შეძენას ხმარდება.

საქართველოს ეკონომიკა ყოველწლიურად იმპორტზე კარგავს 5 მილიარდ დოლარს, ანუ ქვეყნის ეკონომიკიდან გადის ეს ფული. მარტივი მაგალითია, როცა ადამიანს აქვს 2 ლარი და ხარჯავს 10 ლარს. სწორედ ასეთი რამ სჭირს ჩვენს ეკონომიკას და, შესაბამისად, გაჯანსაღებასა და წინსვალზე საუბარიც კი ზედმეტია. ასე რომ, როგორი კლებაც არ უნდა ჰქონდეთ სესხების კუთხით ბანკებს, ეს გრძელვადიან პერიოდში გააჯანსაღებს ეკონომიკურ მდგომარეობას და დადებითად აისახება ყოფა-ცხოვრებაზე“, - აღნიშნავს ზურაბ კუკულაძე. 

ეკონომიკის დოქტორი რატი აბულაძეც მიიჩნევს, რომ სამომხმარებლო სესხების შემცირება მოსახლეობის ფინანსურმა პრობლემებმა გამოიწვია და არა - ახალმა რეგულაციებმა.
ხორბალი მუდმივად ძვირდება, როდემდე გაძლებს პურის ფასი (რეზონანსი) 

ავტ.: ნათია ლომიძე

გამოცემა წერს, რომ ბოლო ორი თვის განმავლობაში ხორბილის ფასი საერთაშორისო ბაზარზე 20%-ით გაიზარდა. სტატიის თანახმად, ხორბლისა და ფქვილის მხრივ ადგილობრივ ბაზარზე სახარბიელო ვითარება არ არის, მაგრამ ჯერჯერობით პრობლემებთან გამკლავება შეიძლება. გაურკვევლობას მხოლოდ მარცვლეული არ ქმნის. ქვეყანაში ძვირდება საწვავი, მერყეობს ვალუტა, მეხორბლეებს დამატებითი გადასახადი დაუწესდათ. მიუხედავად ამისა, მეპურეთა ასოციაციაში იმედოვებენ, რომ პურპროდუქტების სარეალიზაციო ფასი არ მოიმატებს.

საქართველოში სამსახურით კმაყოფილი ადამიანი თითქმის არ არსებობს (რეზონანსი) 

ავტ.: თეო გუდავაძე

სტატიის თანახმად, დასაქმებულთა  აბსოლუტური უმრავლესობა შრომითი უფლებების დარღვევაზე საუბრობს და აღნიშნავს, რომ სამუშაო დრო ხელფასის ოდენობას არ შეესაბამება. ასევე არიან ადამიანები, ვისაც ანაზღაურება კარგი აქვთ, მაგრამ ორგანიზაციის შიდა სტრუქტურა არ მოსწონთ და ზედმეტ ვალდებულებებსა თუ პასუხისმგებლობებზე ჩივიან. 

საკვებით მოწამვლის შემთხვევები გახშირდა (რეზონანსი) 

ავტ.: თამარ ვეფხვაძე

გამოცემის ცნობით, რესტორნებსა თუ სავაჭრო ობიექტებში შეძენილი პროდუქტით მოწამვლის შემთხვევები გახშირდა. მართალია, გამკაცრებულია კონტროლიც, თუმცა თვე არ გავა, რომ ახალ-ახალი შემთხვევა არ გამოვლინდეს. ბოლო ასეთი ფაქტი რესტორან "იმერულ ეზოს" უკავშირდება, სადაც 18 ადამიანი მოიწამლა.

სურსათის უვნებლობის სამსახურმა რესტორანი "იმერული ეზო" უკვე შეამოწმა. მათი ინფორმაციით, ობიექტზე აღმოჩენილია შეუსაბამობები, თუმცა არა ისეთი, რომ ჯანმრთელობისთვის საშიში იყოს. სურსათის უვნებლობის სამსახურმა რესტორნის ადმინისტრაცია დაავალდებულა, ლაბორატორიულად შეამოწმოს ნედლეული, რომლითაც ხინკალი დამზადდა.

ახალი თაობა

„ასადის რეჟიმის მიერ აფხაზეთისა და სამხრეთ ოსეთის აღიარება არაფერს ნიშნავს“ / თორნიკე შარაშენიძე: „ადეკვატური იქნება, სირიის ტერიტორიაზე თუ გაჩნდება დამოუკიდებელი ქურთისტანის სახელმწიფო, ის ვაღიაროთ“ (ახალი თაობა)

ავტ. ნათია ხურცილავა

ინტერვიუ თორნიკე შარაშენიძესთან.

ექსპერტი საერთაშორისო საკითხებში თორნიკე შარაშენიძე გამოცემას ასადის რეჟიმის მიერ აფხაზეთისა და სამხრეთ ოსეთის აღიარების მიზეზებზე და შედეგებზე ესაუბრება. მისი განმარტებით, სირიაზე რუსეთის გავლენამ და იქ აფხაზური დიასპორის მუშაობამ შედეგი გამოიღო, თუმცა, ამას არსებითი მნიშვნელობა არ აქვს, რადგან სირიას რუსეთის გარდა სხვა მხარდამჭერი არ ჰყავს. 
კითხვაზე, რამდენად მოსალოდნელია, რომ ასადის რეჟიმის მხარდამჭერმა ირანმაც აღიაროს საქართველოს ოკუპირებული ტერიტორიების დამოუკიდებლობა, შარაშენიძე ამბობს, რომ ეს არ მოხდება, რადგან ირანს კარგი ურთიერთობა აქვს საქართველოსთან და აფხაზეთისა და ცხინვალის აღიარება მას არც აძლევს ხელს. 
ექსპერტის მოსაზრებით, მომხდარის შემდეგ საქართველოს ხელისუფლების ადეკვატური ნაბიჯი იქნებოდა სირიის ტერიტორიაზე ქურთისტანის სახელმწიფოს აღიარება, მისი არსებობის შემთხვევაში. 
ექსპერტი ფიქრობს, რომ შესაძლოა, საქართველოს საგარეო საქმეთა სამინისტროს ამჟამინდელმა ხელმძღვანელობამ მოადუნა ყურადღება არაღიარების პოლიტიკის მიმართულებით, რადგან ამ მხრივ, საფრთხეები ობიექტურად არ იგრძნობოდა, სირიის მხრიდან კი რისკის განეიტრალება შეუძლებელი იყო, რადგან მასთან საქართველოს დიპლომატიური კონტაქტები არ აქვს. 
აფხაზეთში რუსეთს პრეტენზიებს უყენებენ / აფხაზი დეპუტატი: „ეს იქნება დარტყმა აფხაზეთის დამოუკიდებლობისა და ეკონომიკისთვის“ (ახალი თაობა)

ავტ. მარიამ მჭედლიშვილი

გამოცემის ინფორმაციით, აფხაზი საზოგადოება და პარლამენტში მათი წარმომადგენლები მუდმივად აპროტესტებენ აფხაზეთის გავლით სატრანსპორტო დერეფნის ამოქმედებას. აფხაზეთის სახალხო კრების წევრი ლეონიდ ჭამაგუა ამბობს, რომ შეთანხმება აზიანებს აფხაზურ-რუსულ ურთიერთობებს და აფხაზეთის ეკონომიკას. 
სტატიის თანახმად, უახლოეს ხანში დოკუმენტზე აფხაზეთის დე ფაქტო პარლამენტში იმსჯელებენ, დეპუტატებისგან მისი მხარდაჭერა კი ნაკლებად არის მოსალოდნელი. 

მაია ნიკოლეიშვილი: „რაც პროკურორმა ქალბატონმა დარბაზში დებოში ატეხა, სხვას ხულიგნობისთვის დაიჭერდნენ, მაგრამ მათთვის შეიძლება“ / მე, ბრალდებულის მხარეს ჩართული ექსპერტი, ზაზა სარალიძეს ვუცხადებ აბსოლუტურ სოლიდარობას (ახალი თაობა)

ავტ. ნონა ცაბაძე

ინტერვიუ მაია ნიკოლეიშვილთან.

სტატიაში საუბარია დასკვნაზე, რომელიც დამოუკიდებელმა ექსპერტმა მაია ნიკოლეიშვილმა ე.წ. ხორავას ქუჩის ტრაგედიის საქმეზე დადო. დასკვნის ავტორი აცხადებს, რომ ის ერთ-ერთი ბრალდებულის ოჯახმა დაიქირავა. 
რესპონდენტი აცხადებს, რომ პროკურატურამ, თავის დროზე, საქმეში ჩართვაზე უარი უთხრა და მიზეზები არ განუმარტა, რაც არაერთ კითხვას აჩენს. მისივე თქმით, ექსპერტიზის დასკვნა ხუთი თვის განმავლობაში დარჩა სამხარაულის ბიუროში, რაც პროცესების შეგნებულად გაჭიანურებაზე მიუთითებს. 
ნიკოლეიშვილის თქმით, მისი დაკვირვების შემდეგ გამოვლინდა ერთი უმნიშვნელოვანესი დეტალი, რომ დაზარალებულებს ჭრილობა, დანის გარდა, სხვა საგნითაც აქვთ მიყენებული და ეს აქამდე, გამოძიების პროცესში, არ თქმულა. 
ექსპერტი ეჭვობს, რომ პროკურორებს ხელმძღვანელობამდე არ მიაქვთ სწორი ინფორმაცია და პარალელურად, ცდილობენ, საზოგადოება შეიყვანონ შეცდომაში. 
მისივე თქმით, ხშირად, სასამართლო პროცესზე, პროკურორებს ეპატიებათ ისეთი დაძაბულობის პროვოცირება, რის გამოც, რიგითი დამსწრე, შესაძლოა დააკავონ კიდეც. 
რესპონდენტის განცხადებით, მიუხედავად იმისა, რომ ის ბრალდებულის მხრიდან არის დაქირავებული, აბსოლუტურად სჯერა ერთ-ერთი მსხვერპლის მამის, ზაზა სარალიძის და იმედს გამოთქვამს, რომ თუ არა ახლო ხანებში, 1-2 წელში მაინც გაირკვევა სიმართლე. ნიკოლეიშვილი სრულ სოლიდარობას უცხადებს დავით სარალიძის მამას. 

